
Vergifnis van sonde maak dat jy jou sonde moet wegdryf
Liturgie

Votum en Groetseën

Ps. 99:1,2,5   

Geloofsbelydenis

Wet

Ps. 117:1

Leerstellig H.K. So. 40
Gebed

Ps. 40:3,4
Skriflesing en prediking 

Gebed

Liefdegawe

Sb. 7-2:1,2 

Seëngroet
Skets

Teks: Levitikus 16:20-22
In Levitikus 16 lees ons van twee bokke wat die volk op die groot versoendag moet geoffer het.  Beide bokke simboliseer wat ons moet doen om in ŉ verhouding met God te kan leef.

Bok 1: Geoffer

Om in God se teenwoordigheid te kan inkom, moet ons van ons sonde ontslae raak.  Ons moet die boete betaal vir die sonde wat ons gedoen het.  Die bok wat geoffer is, moes as versoening dien vir die sondes van die volk.  Hierdie bok het vooruitgewys na Jesus Christus se kruisdood wat sou kom om ons van ons sonde te verlos.  Christus se offer was vir ons volmaak.  Daarom dat die Hebreërsskrywer aantoon dat daar nie nog ŉ offer vir ons vandag nodig is nie.  Ons sondestraf is betaal.  Ons is met God versoen.

Bok 2:  Weggedryf

Nadat die eerste bok geoffer is, moes die hoërpriester simbolies ook die sonde van die volk op die tweede bok plaas.  Hierdie bok is die woestyn ingedryf.  Hiermee is die sonde van die volk simbolies weg van hulle gestuur.  Nou moes hulle gehoorsaam aan die Here leef.  In Christus is ons sondestraf gedra.  Ons moet nou ons sondige optrede elke dag staak.  Ons moet afstand tussen ons en ons sonde sit.  So leef ons gehoorsaam aan die Here.

Preek
Geliefdes in ons Here Jesus Christus

Vanoggend is die eerste dag van die sewende maand van die jaar.  In die Bybel vind ons ŉ fees wat die Israeliete elke jaar op die tiende van hulle sewende maand moes vier.  Hierdie fees is genoem:  die Groot Versoendag.

Vandag vier ons as Christene nie meer hierdie fees nie, want hierdie fees is in Christus vervul.  In Kolossense 2 staan daar immers dat die feeste en voorskrifte van die Ou Testament skaduwees van Christus was.  Dit beteken dat die feeste en voorskrifte van die Ou Testament vooruit gewys het na Christus se koms en die implikasie wat Christus se koms vir ons lewens sou hê.
Tog wil ek vanoggend, op die eerste van die sewende maand, dat ons terugdink aan die fees wat die Israeliete op die tiende van hulle sewende maand moes vier, wat deur daardie fees goed te verstaan, kan ons soveel beter verstaan 
· wat Jesus vir ons gedoen het, 
· en die implikasie van wat Hy gedoen het vir ons lewens.

Kom ek begin hierdie preek deur 

kortliks te verduidelik hoekom daar in die Ou Testament ŉ jaarlikse Groot Versoendag was.
Geliefdes, die Groot Versoendag was nie ŉ uitbundige vreugdefees nie.  Nee, die Groot Versoendag was ŉ dag van erns.  Toe die Here hierdie dag ingestel het, het Hy immers begin deur in Levitikus 16:1 te verwys na Aäron se twee seuns wat gesterf het toe hulle offers vir die Here wou bring.
Ons het so drie weke gelede in die prediking gekyk na die dood van Aäron se twee seuns.  Ons het gesien dat hulle dood is, omdat hulle op eiewillige wyse die Here wou dien.  Hulle het die Here nie gedien soos die Here voorgeskryf het nie, maar soos hulle dit goedgedink het.

Nou ontstaan die vraag:  “Maar hoekom is die Here so streng?  Kon Hy nie maar net Aäron se seuns gewaarsku het nie?  Hoekom moes hulle sterf?”
Gemeente, Aäron se seuns het gesterf omdat die Here ŉ baie belangrike en ŉ baie ernstige les aan sy volk (en ons vandag) moet leer.   As die seuns nie gesterf het nie, sou ons nie die erns van die les begryp het nie.  
Wat is hierdie les wat ons moet leer?
Hierdie les is dat ons in onsself verlore is!  En ons mag dit nooit vergeet nie!...
Kom ek verduidelik hoe ons in onsself verlore is.  
Broers en Susters, die Here is heilig!  Om te sê dat die Here heilig is, beteken dat Hy sonder sonde is.  Hy is volmaak.  Hy is alwys.  Daar is geen fout, of swakheid, of vuilheid in Hom nie.

Anders as die Here is ek en jy onvolmaak.  Ons is vol sonde.  Elke dag doen ons verkeerde dinge.  Almal van ons het foute.  Almal van ons het swakhede.  Ja, sonde kleef soos vuilheid aan ons vas, al probeer ons ons bes om ons daarvan skoon te was.
Ek het al in die verlede die volgende die volgende beeld gebruik:  
Kom ons stel die volmaaktheid en heiligheid van die Here voor as ŉ skoon, spierwit muur.  
· Wat gebeur die oomblik as daar maar net ŉ klein bietjie vuil modder op daardie muur gespat word?

Van daardie oomblik af is daardie muur se skoon-wees en spierwit- wees aangetas.  Die muur raak lelik, al is daar net ŉ klein bietjie vuilheid daarop.

· Wat gebeur die oomblik as ons met ons sondevuilheid in die teenwoordigheid van die Here inkom.

Van daardie oomblik af tas ons die volmaaktheid en heiligheid van die Here aan.  En dit mag nie! God kan nie toelaat dat ons sy heiligheid aantas nie.  Hy moet ons 
· uit sy teenwoordigheid uit wegwerp.  
· Hy moet ons van Hom as weg was, soos vuilheid van ŉ muur af weg gewas moet word.
Wie van ons kan in die teenwoordigheid van die Here oorleef?  

Niemand nie. In onsself is ons verlore.  Aäron se twee seuns het met eie planne in die teenwoordheid van die Here gekom.  Dit kon nie. Hulle het gesterf. Ons moet weet dat wanneer ons met ons eie planne in die teenwoordigheid van die Here inkom, ons ook sal sterf – die ewige dood sal sterf!
Daarom, Geliefdes, niemand kan die Here volgens sy eie planne dien nie.  Ek kan nie die Here dien soos ek Hom vanuit myself wil dien nie.  Jy kan dit nie doen nie.  In onsself is ons verlore.  

Ons kan alleen in die teenwoordheid van die Here kom (op ŉ ander manier gesê: ons kan alleen ŉ verhouding met die Here hê) as ons doen wat Hy ons voorskryf.  En dit is waarvoor die Here in die Ou Testament die Groot Versoendag voorgeskryf het: 

· om die volk te wys wat hulle moes doen om sodat hulle nie weggewas word nie, 
· om die volk te wys  wat hulle moes doen om as sy kinders in sy teenwoordigheid kon lewe en ŉ lewende verhouding met Hom kon hê.
In opdrag van die Here moes verskeie offers op die jaarlikse Groot Versoendag gebring word.  Die belangrikste offer was egter ŉ offer wat bestaan het uit twee bokke.  Hierdie twee bokke is na die tent van ontmoeting toe gebring.  Daar is lootjies oor die twee bokke getrek.  Een bok is aangewys as die bok vir die Here en die ander bok is aangewys as die bok vir Asasel.
Kom ons kyk nou vervolgens na 
die bok wat vir die Here aangewys is...
Let op hierdie bok genoem word:  “Vir die Here.”  In die 1953-Vertaling word Here met hoofletters gespel. Letterlik staan daar in die oorspronklike taal: “Vir Jahwe.”  Jahwe is die verbondsnaam van die Here.  Dit is die naam waarmee Hy Homself aan sy volk bekend gemaak het toe Hy hulle uit Egipte bevry nie.  Deur te sê dat hierdie bok vir Jahwe is, erken die volk dat hierdie bok net aan die Here, en aan niemand anders geoffer word nie.  Hierdie bok moes in die plek van die volk aan Jahwe geoffer word.
Hoe is hierdie bok van die Here geoffer?
Die hoëpriester moes die bok slag en die bloed van die bok gaan sprinkel in die Allerheiligste deel van die tabernakel.  Daarna moes hy ook die res van die heiligdom met die bok se bloed besprinkel.  
Ek gaan nou nie in detail in op waar in die tent van ontmoeting die hoëpriester orals die bok se bloed moes sprinkel nie.  Waarop ek wil wys is die resultaat van die besprinkeling van die bloed.  

In vers 16 staan daar: “So moet hy die Allerheiligste reinig van die onreinhede van die Israeliete, van hulle oortredinge en al hulle sondes. Hy moet die tent van ontmoeting ook op dieselfde manier reinig, want dit staan by die volk met al hulle onreinheid.”

In vers 17 staan daar: “Niemand anders mag in die tent van ontmoeting wees vandat Aäron ingaan om in die heiligdom versoening te doen totdat hy uitgaan nie: hy doen versoening vir homself, die priesters en die hele gemeente Israel.”
In vers 19 staan daar as samevatting van die besprinkeling: “so moet hy die altaar reinig van die onreinheid van die Israeliete en dit wy.” 
Wat was dus die doel van die besprinkeling met die bok se bloed?  

Simbolies het die bloed van die bok die sondes van die volk weggewas of skoongewas. Nou was die volk nie meer soos vuil modder wat die spierwit heiligheid van die Here aangetas het nie.  Nou was hulle skoon en kon hulle in die teenwoordigheid van God inkom.
Wat was dus die doel van die ‘bok vir die Here’?

Die doel van hierdie bok was om die volk te reinig en die volk met die Here te versoen (hier kom die naam van die Groot Versoendag vandaan).
Sien jy, Broer en Suster, hoe hierdie bok vooruitgewys het na Jesus Christus?

Die boek Hebreërs in die Nuwe Testament sê reguit vir ons dat hierdie bok verwys het na Jesus Christus se offerwerk. Maar hierdie bok was slegs ŉ skadu van Christus wat sou kom.  Elke jaar moes daar maar weer ŉ bok geslag word om die volk te reinig.  

Toe Christus kom, het Hy vir eens en altyd gesterf.  Jesaja sê dat Hy soos ŉ lam ter slagting gelei is.  Hy is aan die kruis vasgespyker.  Bloed het vanuit sy wonde gedrup.  Hy het ons sondestraf gedra.
Nou staan ons voor God as mense wat skoongewas is van ons sonde.  Ons straf is immers betaal.  Jesaja sê ook daaroor dat al was ons so rooi soos bloed van ons sonde, God sal ons wit soos wol gewas.  Dit het God nou deur Jesus se bloed moet ons gedoen.  Nou is ons skoongewas van ons sonde en kan ons nie meer in ons sonde die Here se heiligheid aantas nie.  Dit was skeiding tussen ons die Here gemaak het, is weggevat.  Ons is nou deur Christus met God versoen...
Vervolgens kyk ons na die bok wat vir Asasel aangewys is.
Geliefdes, ek moet dadelik sê dat ons nie vandag met presiesheid kan sê wie of wat Asasel was nie.  In navorsing oor hierdie teks is daar baie bespiegeling hieroor. Ons kan probeer vasstel wie of wat Asasel was, of waarna Asasel verwys deur te kyk wat met hierdie bok moes gebeur.

Nadat die eerste bok (die bok vir die Here) geoffer is, moes die hoëpriester sy hande op die tweede bok (die bok vir Asasel) lê.  In vers 21-22 word verduidelik dat die hoëpriester hiermee die sondes van die volk op hierdie bok gelê het.  Hierdie bok is dan in die woestyn weggestuur om simbolies die sonde van die volk uit die kamp uit weg te dra na die woestyn.
Op grond hiervan is daar mense wat beweer dat Asasel verwys na ŉ woestyndemoon.  Sommige mense beweer selfs dit is die duiwel.  Hierdie mense sê dat hierdie bok dus die sonde van die volk moes terugdra na die duiwel.

Ander teoloë toon weer aan dat die woordjie Asasel in die oorspronklik taal, nie noodwendig na ŉ naam verwys nie.  Die woordjie Asasel het as kern die Hebreeuse woord vir ‘wegstuur’.  Op grond hiervan (en ek stem met hierdie mense saam) word hierdie bok nie na iets of iemand toe gestuur nie (daar is nie iets met die naam Asasel nie).  Die frase ‘bok vir Asasel’ kan dus bloot in Afrikaans vertaal word met ‘die bok wat weggestuur word’.  (Daar is vertalings van die Bybel wat die frase op hierdie manier vertaal.)
Gemeente, om die doel van hierdie bok te kan verstaan, is daar twee dinge wat ons in gedagte moet hou.  
· Die eerste is dat hierdie bok nie ŉ ander offer as die bok wat geslag is nie.  Dit is deel van dieselfde offer.  Die offer bestaan uit twee dele.  Twee verskillende dinge gebeur met die twee bokke.
· Die tweede ding wat ons in gedagte moet hou, is dat die tweede bok eers weggestuur is, nadat die eerste bok geoffer is.  Dit is belangrik om hierdie volgorde te onthou.

Daar moet ŉ rede daarvoor wees dat die tweede bok eers weggestuur is, nadat die eerste bok geslag is.  Die rede is die volgende:  eers is die volk se sondes versoen.  Tog het die volk nog die innerlike ingestelheid om sonde te wil doen.  Daarom moet die begeerte van die volk om sonde te doen, nou weggestuur word.
Uit ŉ Nuwe Testamentiese perspektief kan ek dit soos volg verduidelik.  

· Eerstens, in Christus is ons sonde vergewe.  Hy is vir ons sondes gekruisig.  Nou is ons met God versoen.
· Tweedens, nou moet ons lewe soos mense wat met God versoen is.  Ons moet nou gehoorsaam aan die Here leef.

Ja, ons leef in ŉ stukkende wêreld.  Deel van hierdie stukkende wêreld is dat ons sondige natuur, die sondige wêreld en ook die satan ons voortdurend probeer aanhits om steeds sonde te doen. 

Almal van ons ken die tendens:

· Jy doen sonde.

· Jy vra die Here om vergiffenis in die Naam van Jesus Christus

· Maar more doen jy weer daardie sonde.

Geliefdes, soos die sondes van die volk met die tweede bok weggestuur is, so moet ons ons lus om sonde te doen wegstuur.  Die Here leer ons in die eerste brief van Johannes dat ons nie kan  volhard in sonde nie. As jy doelbewus aanhou sonde en verkeerde dinge doen, nadat jy tot geloof in Jesus gekom het, is die Here nie jou hemelse Vader nie.

Let daarom op jou lewe.  Ken jouself.
· Waar is jou swakhede?

· Waar doen jy maklik verkeerd?

· Waar weet jy gaan jy struikel en in sonde val?

Jaag daardie geleenthede om te sondig weg soos die sondebok weggejaag is uit die kamp.

· As jy weet jy gaan in ŉ situasie kom waar jy jou humeur gaan verloor, vermy daardie situasie.

· As jy weet jy gaan te veel drink by ŉ partytjie, bly weg van die partytjie.

· As jy weet jy gaan met sondige situasies gekonfronteer word (soos seksuele losbandigheid of dwelmmisbruik) as jy na ŉ nagklub toe gaan, bly weg daarvan af.
· As jy weet jy verloor maklik jou humeur, maak vooraf planne om jouself te kan beteuel.

Geliefde, ken jouself.  Dink oor jouself.  Jy is nou ŉ kind van God.  Jy is skoongewas deur die bloed van Christus.  Jy wil jou nie meer bevuil met sonde nie.  Stuur geleenthede om sonde te doen uit jou lewe uit weg.  Fokus daarop om gehoorsaam tot God se eer te leef.

Aansporing

Broer en Suster, sien jy hoe die Groot Versoendag van die Ou Testament in Christus vervul is.

· Christus is die ware offerlam wat ons vir eens en altyd met sy hemelse Vader versoen het.
· Reageer nou op sy versoeningswerk en stuur alle sondes en geleenthede om sonde te doen uit jou lewe uit weg.

Dan is jy nie modderspatsels wat God se heiligheid aantas nie.  Maar dan is jy skoongewas en dra jy by om God se heiligheid en heerlikheid net nog groter te maak.

Iemand wat volhard in sonde, ken Christus nie.  As jy so ŉ persoon is, kan jy nie seker wees dat jy aan God behoort nie. Daar is ŉ vraagteken agter jou kindskap van God.

Maar jy wat jou sonde wegstuur en skoon voor God leef.  Jy het ŉ troos.  Deur na jou lewe te kyk en te sien hoe jy strewe om gehoorsaam aan die Here te wees, kry jy sekerheid dat jy deur Christus aan die Here behoort.  God self sê so in sy Woord!
AMEN

